
Vítima ba kazu violénsia seksuál la kontenti ho prosesu tribunál móvel ne’ebé 
loke ba públiku  

Iha 25 Setembru 2013, Tribunál Distritál Suai halo’o tribunál móvel iha Maliana, Distritu 
Bobonaro ne’ebé antes ne’e adia ona ba dala tolu. Ministériu Públiku akuza katak iha 18 Abril 
2008 wainhira vítima foin halo tinan 16 arguidu ne’ebé nu’udar vítima nia padrastu ho ameasa 
obriga vítima hodi halo violasaun seksuál ba vítima atu la-bele dehan ba ninia inan no ba ema 
seluk.  

JSMP haksolok tanba tribunál kontinua lori justisa ba área rurál liuhusi programa tribunál móvel. 
Ne’e pasu konkreta ne’ebé ita tenke apresia. Maibe JSMP laran susar teb-tebes tanba tribunál 
móvel kontinua la organiza no kordena didiak nune’e la prejudika interese parte sira ne’ebé 
involve iha prosesu ne’e.  

JSMP apresia tebe-tebes programa tribunál móvel ne’e tanba nu’udar meus ida atu lori justisa 
hakbesik ba komunidade. Maibé JSMP preokupa ho kestaun fatin ba julgamentu. Mezmu iha 
tribunál móvel, tribunál tenke asegura protesaun adekuada ba ema ne'ebé envolve iha prosesu  
ne’e nia direitu, privasidade no seguransa.  

“JSMP hein katak programa tribunál móvel la hamenus prinsipiu baziku kona-ba justisa katak 
prosesu hotu-hotu tenke lao tuir prosedimentu normal ne’ebé eziste. Tribunál la bele lakon ninia 
dignidade no la-bele husik ema lakon respeitu ba tribunál, tanba iha valor no interese prosesuál 
ne’ebé tenke proteje,” dehan  Luis de Oliveira Sampaio, Diretór Ezekutivu JSMP. 

Depois julgamentu, vítima haktuir ba JSMP katak nia kontente tanba prosesu ba kazu ne'e hahu  
julga ona, maibé iha parte seluk nia sente tristi no moe tanba prosesu  julgamentu ne'e tenke loke 
ba públiku. Vítima haktuir katak ho prosesu julgamentu ne'e ema barak mak uluk la hatene kona-
ba kazu ne'e tenke hatene kazu ne'e ninia akontesimentu.  

Iha kazu krime ho natureza violasaun seksuál tribunál iha obrigasaun atu taka audiénsia ba 
públiku hodi proteje vítima nia dignidade tuir artigu 76º(1) Kódigu Prosesu Penál. Maibé 
tribunál la taka audiénsia no ema hotu-hotu bele hare'e no rona julgamentu. Mesmu nune'e 
tribunál mós tenke husu ba vítima katak, kazu ne'e ema bele rona ou tenke taka ba públiku.  



JSMP observa katak PNTL husik ema hotu-hotu tama iha sala audiénsia no pior liu husik ema 
hasai  foto no video iha sala ne'e nia laran. Tuir artigu 75º(3)  Kódigu Prosesu Penál, define katak 
ema ne'ebé hasai foto ka video ba aktu prosésual tenke sempre hetan autórizasaun husi tribunál. 
Mesmu nune’e, JSMP fiar katak ba kazu ne’e la’os nesesariu atu loke ba públiku no ema hotu 
bele asiste no halo dokumentasaun ba prosesu ne’e. Tanba ne’e, tribunál iha obrigasaun atu 
garante ema hotu no PNTL kompriende no kumpri regra sira ne'e.  

"JSMP preokupa ho situasaun ne'e tanba hala'o julgamentu loke ba ema hotu-hotu la respeita 
vítima ne'e nia dignidade no privasidade wainhira hetan violasaun husi ninia padrastu. Situasaun 
hanesan ne'e prejudika vítima nia futuru ho razaun tanba ema hotu-hotu tenke hatene problema 
ne'ebe akontese ba vítima, entaun nia bele sae mós vítima husi diskriminasaun.” dehan Luis de 
Oliveira Sampaio,” Diretór Ezekutivu JSMP. 

JSMP husu ba autóridade judisiál sira hodi bele hadi'a situasaun ne'e atu bele respeitu no fo 
protesaun ba feto sira ne'ebe hetan krime ho natureza seksuál no sidadaun hotu ne'ebé envolve 
iha prosesu judisiál iha Timor-Leste.     

Kazu ne'e rejistu ho númeru prosesu 127/Pen/2008/TDS. Julgamentu prezide husi Dra. Florência 
Freitas, Dr. Pedro Raposo Figueiredo (juis internasional), Dr. Argentino Luis Nunes (juis 
estajiariu) Ministériu Públiku reprezenta husi Dr. Felismino Garcia Cardoso no arguidu hetan 
defeza husi Dr. João Henrique de Carvahlo husi Defensória Públika. Ofisiál Justisa ne'ebé 
responsavel iha prosesu mak Sr. Acácio Ribeiro. 

